
DECRETUM SUPER VIRTUTIBUS

«Caritas numquam excidit» (1 Cor 13, 8).

Haec sententia de caritate in corde resonavit Servae Dei
Cointae Jauregui Osés cum Dominum rogaret ut in eam tenuitatem
caritatis infunderet. Eius vivendi et agendi modus profundum
reliquit signum in illis qui eam cognoverant et, hanc ob rem, eam
mulierem sanctam proclamaverunt. Cointa patientiam emanabat, sui
ipsius abnegationem atque sine limitibus donationem, semper cum
humilitate quae eam admodum humanam reddebat eodemque
tempore sapientia fuit praedita quae illis tantummodo datur qui se
sentiunt repleri a quodam qui eos transcendit.

Serva Dei in Navarrensi loco v. d. Falces die 8 mensis
Februarii anno 1875 est nata. In Hispania exeunte saeculo XIX et
primo dimidio saeculi XX vixit, aetate videlicet dissensione desi-
gnata inter magnas scientiarum et technicae progressiones atque
ingentes regressiones duobus bellis mundialibus provocatas ac bello
civili Hispanico. His in circumstantiis vita eius efformabatur.

In iuventute Deum veluti amorem cordis sui repperit, solum
qui toti orbi inter deletionem et violentiam iterum rationem praebere
potuit. Dominum amans, omnia reliquit ut eum sequeretur atque in
Ordine Societatis Mariae Dominae Nostrae eiusque missione
educationis viam repperit ut desideria sua ministerii et donationis ad
effectum adduceret.

Cointa solidam accepit institutionem a sororibus a sancta
Ioanna de Lestonnac fundatis, ad quas tunc pertinere voluit. Omnes
facultates desiderabat iuvenibus evangelizandis dicare per educatio-
nem quae provocationibus societatis illius temporis responderet.
Virgo Maria exemplar exstitit mulieris quod ipsa sequi conabatur
quodque demonstrare aliis voluit feminis. Die 18 mensis Octobris
anno 1893 communitatem Tudelae ingressa est ut religiosam
formationem inciperet.

Varia explevit munera: lectiones puellis et iuvenibus, guber-
nationem, administrationem, institutionem; in quibus obeundis
suavitatem cum firmitate valuit coniungere, animum cum magnani-
mitate, humilitatem cum fortitudine. Multae progenies quas edocuit,
ob bonitatem subtilitatemque eam iugiter solebant memorare.

Die 17 mensis Novembris anno 1899, relicta Tudela, una cum
quibusdam sociis locum v. d. Talavera de la Reina petivit, ubi
novam instituerunt Societatis domum. Cuius moderatrix fuit ab anno
1915 usque ad annum 1921 nec non ab anno 1925 usque ad annum

1928. Anno 1931 Legovicum in Francogallia est missa ut rationem
huius communitatis cognosceret quae incolumis politicam instabi-
litatem et vexationem in religionem superavit. Postea communitates
noverat in Ordufia et Sebastianopoli. His in locis humilitatis et
singularis caritatis memoriam reliquit. Post reditum, iterum
moderatrix est nominata, quo munere ab anno 1932 usque ad annum
1940 functa est.

Cum sapientia quae ex absoluta oritur deditione difficultates
obiit quae graves se manifestaverunt cum bellum usque ad locum
Talavera de la Reina perveniret. A die 5 mensis Septembris anni
1936 usque ad diem 13 mensis Novembris anni 1939 ipsa eiusque
communitas conventum relinquere debuerunt, qui in valetudinarium
mutatus est ad curandos in bello vulneratos iisque assidendis. Illo
tempore profectio quarundam religiosarum in Badajocium est
decreta et Cointa favit illa in urbe scholae aperiendae.

Serva Dei audacter et firmiter pertinebat ad coetum — cui
quodam tempore etiam praefuit — qui unioni resistebat omnium
Ordinis communitatum; vexillum eius illo tempore fuit fidelitas pri-
mordiis atque traditioni. Eadem audacia, tamen, atque ob veritatis
amorem, postea lucem accipere valuit quam Deus ei praebuit ut
intellegeret, per aliarum rerum cognitionem atque inter difficiles
circumstantias, unionem illo tempore in Ordine atque in Ecclesia
quaesitam voluntatem esse divinam. Haud respiciens reprehensiones
et incomprehensiones, tunc non dubitavit se retractare atque se
unire, scilicet mense Iunio anno 1941, illi proposito quod ante
repugnaverat.

Hoc postremam eius vitae stationem significavit et ab illa
arduam postulavit a communitate Talaverensi discessionem. In
communitatem Sebastianopolis missa est, ubi iam antea promotae

mutationes effectae erant atque ab anno 1921 ad Unionem pertine-
bat. Illo loco magna dedit exempla humilitatis, quaecdam ministeria
adimplens licet corporis iam minueret robur, bonitate semper
splendens, comprehensione et patientia. Paucis annis eius sanctitas
cognita est ab illis qui cum ea adstabant et a sororibus quae eam
usque ad finem comitatae sunt.

Sebastianopoli die 17 mensis lanuarii anno 1954 pie in
Domino obdormivit. Accepta notitia, multae perveniebant scriptae
testificationes quae sensum communem exprimebant de eius vitae
sanctitate. Ex eius testimonio omnes intellexerunt amorem esse illud
quod homines sanctos reddit, quod mundo in illis verum Dei vultum
reperire sinit. In vita quotidiana, in simplicibus cuiusque diei gesti-
bus ea religiosa extraordinaria fuit. Multi coeperunt se ei commit-
tere atque sentire eius intercessione se adiutos.

Hanc ob rem, die 7 mensis Ianuarii anno 1982 Causa est inco-
hata. Annis 1982-1983 apud Curiam Episcopalem Sancti Sebastiani
Processus celebratus est, qui die 21 mensis Decembris anno 1984
per decretum de validitate approbatus ab hac Congregationem de
Causis Sanctorum. Positione parata, iuxta consuetam formam
excussum est an Serva Dei virtutes in gradu heroico exercuisset. Die
8 mensis Octobris anno 2013 felici exitu Congressus Consultorum
Theologorum habitus est. Patres Cardinales et Episcopi in Sessione
Ordinaria die 20 mensis lanuarii anno 2015 congregati, me Angelo
Cardinale Amato moderante, edixerunt Servam Dei heroico modo
virtutes theologales, cardinales iisque adnexas excoluisse.

Facta demum de hisce omnibus rebus Summo Pontifici
Francisco per subscriptum Cardinalem Praefectum accurata rela-
tione, Sanctitas Sua, vota Congregationis de Causis Sanctorum
excipiens rataque habens, hodierno die declaravit: Constare de

virtutibus theologalibus Fide, Spe et Caritate tum in Deum tum in
proximum, necnon de cardinalibus Prudentia, lustitia, Temperantia
et Fortitudine, iisque adnexis, in gradu heroico, Servae Dei Cointae
Jduregui Osés, Religiosae Professae Ordinis Societatis Mariae
Dominae Nostrae, in casu et ad effectum de quo agitur.

Hoc autem decretum publici iuris fieri et in acta Congre-
gationis de Causis Sanctorum Summus Pontifex referri mandavit.

Datum Romae, die 22 mensis Ianuarii a.D. 2015.

